
Moy donc jugeant par trop apparens ſignes 

Que vous portez le mal dont neſtes dignes, 

Je vous requier par lamour qui commande

Sur tous bons cœurs, octroyez ma demande 

Et dictes moy la douleur et la peine 

Que vous ſouffrez, dont chacune eſt ſi pleine 

Que ſans mourir ne la pouez porter. 

Si ie ne puis au moins vous conforter 

Je ſouffriray par grant compaſſion 

Auecques vous la tribulation. 

Vous eſtes troys, il vault mieulx eſtre quatre 

Et nous aller dedans ce prè eſbatre. 

Et ne craignez priueement parler

Car comme vous ie promectz le celer. 
Las ce neſt pas par doubte de ſecret 

Que nous craignons compter noſtre regret, 

Lequel vouldrions eſtre par vous eſcript 

Mais nous voyons maintenant voſtre eſprit

